
shivamIDestavaratnam

ಶ್ರೀಶಿವಮೀಡೇಸ್ತವರತ್ನಂ

ಸ್ವಪ್ರಕಾಶಶಿವರೂಪಸದ್ಗುರುಂ ನಿಷ್ಪ್ರಕಾಶಜಡಚೈತ್ಯಭಾಸಕಂ .

ಅಪ್ರಮೇಯಸುಗುಣಾಮೃತಾಲಯಂ ಸಂಸ್ಮರಾಮಿ ಹೃದಿ ನಿತ್ಯಮದ್ಭುತಂ .. 1..

ಯಃ ಕ್ರೀಡಾರ್ಥಂ ವಿಶ್ವಮಶೇಷಂ ನಿಜಶಕ್ತ್ಯಾ
ಸೃಷ್ಟ್ವಾ ಸ್ವಸ್ಮಿನ್ ಕ್ರೀಡತಿ ದೇವೋಽಪ್ಯನವದ್ಯಃ .
ನಿಸ್ತ್ರೈಗುಣ್ಯೋ ಮಾಯಿಕಭೂಮಿವ್ಯತಿರಿಕ್ತಃ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 2..

ಏಕೋ ದೇವೋ ಭಾತಿ ತರಂಗೇಷ್ವಿವ ಭಾನುಃ
ನಾನಾಭೂತೇಷ್ವಾತ್ಮಸು ಸರ್ವೇಷ್ವಪಿ ನಿತ್ಯಂ .

ಶುದ್ಧೋ ಬುದ್ಧೋ ನಿರ್ಮಲರೂಪೋ ನಿರವದ್ಯಃ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 3..

ದೇವಾಧೀಶಂ ಸರ್ವವರೇಣ್ಯಂ ಹೃದಯಾಬ್ಜೇ
ನಿತ್ಯಂ ಧ್ಯಾತ್ವಾಯೋಗಿವರಾ ಯಂ ದೃಢಭಕ್ತ್ಯಾ .

ಶುದ್ಧಾ ಭೂತ್ವಾ ಯಾಂತಿ ಭವಾಬ್ಧಿಂ ನ ಪುನಸ್ತೇ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 4..

ಶ್ರೌತೈಃ ಸ್ಮಾರ್ತೈಃ ಕರ್ಮಶತೈಶ್ಚಪಿ ಯಈಶೋ
ದುರ್ವಿಜ್ಞೇಯಃ ಕಲ್ಪಶತಂ ತೈರ್ಜಡರೂಪೈಃ .
ಸಂವಿದ್ರೂಪಸ್ವೈಕವಿಚಾರಾದಧಿಗಮ್ಯಃ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 5..

ಕರ್ಮಾಧ್ಯಕ್ಷಃ ಕಾಮಿಜನಾನಾಂ ಫಲದಾತಾ
ಕರ್ತೃತ್ವಾಹಂಕಾರವಿಮುಕ್ತೋ ನಿರಪೇಕ್ಷಃ .
ದೇಹಾತೀತೋ ದೃಶ್ಯವಿವಿಕ್ತೋ ಜಗದೀಶಃ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 6..

ನಾಂತರ್ಬಾಹ್ಯೇ ನೋಭಯತೋ ವಾ ಪ್ರವಿಭಕ್ತಂ
ಯಂ ಸರ್ವಜ್ಞಂ ನಾಪಿ ಸಮರ್ಥೋ ನಿಗಮಾದಿಃ .
ತತ್ತ್ವಾತೀತಂ ತತ್ಪದಲಕ್ಷ್ಯಂ ಗುರುಗಮ್ಯಂ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 7..

ಶ್ರೀಶಿವಮೀಡೇಸ್ತವರತ್ನಂ

ಯದ್ಭಾಸಾರ್ಕೋ ಭಾತಿ ಹಿಮಾಂಶುರ್ದಹನೋ ವಾ
ದೃಶ್ಯೈರ್ಭಾಸ್ಯೈರ್ಯೋ ನ ಚ ಭಾತಿ ಪ್ರಿಯರೂಪಃ .
ಯಸ್ಮಾದ್ ಭಾತಿ ವ್ಯಷ್ಟಿಸಮಷ್ಟ್ಯಾತ್ಮಕಮೇತತ್
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 8..

ಆಶಾದೇಶಾದ್ಯವ್ಯವಧಾನೋ ವಿಭುರೇಕಃ
ಸರ್ವಾಧಾರಃ ಸರ್ವನಿಯಂತಾ ಪರಮಾತ್ಮಾ .
ಪೂರ್ಣಾನಂದಃ ಸತ್ತ್ವವತಾಂಯೋ ಹೃದಿ ದೇವಃ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 9..

ಕೋಽಹಂ ದೇವಃ ಕಿಂ ಜಗದೇತತ್ ಪ್ರವಿಚಾರಾದ್
ದೃಶ್ಯಂ ಸರ್ವಂ ನಶ್ವರರೂಪಂ ಗುರುವಾಕ್ಯಾತ್ .

ಸಿದ್ಧೇ ಚೈವಂ ಯಃ ಖಲು ಶೇಷಃ ಪ್ರತಿಪನ್ನಃ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 10..

ಸತ್ಯಂ ಜ್ಞಾನಂ ಬ್ರಹ್ಮ ಸುಖಂಯಂ ಪ್ರಣವಾಂತಂ
ಸರ್ವಸ್ಫೂರ್ತಿಃ ಶಾಶ್ವತರೂಪಸ್ತ್ವಿತಿ ವೇದಾಃ .
ಜಲ್ಪಂತ್ಯೇವಂ ಸ್ವಚ್ಛಧಿಯೋಽಪಿ ಪ್ರಭುಮೇಕಂ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 11..

ಯಸ್ಮಾದ್ ಭೀತೋ ವಾತಿ ಚ ವಾಯುಸ್ತ್ರಿಪುರೇಷು
ಬ್ರಹ್ಮೇಂದ್ರಾದ್ಯಾಸ್ತೇ ನಿಜಕರ್ಮಸ್ವನುಬದ್ಧಾಃ .
ಚಂದ್ರಾದಿತ್ಯೌ ಲೋಕಸಮೂಹೇ ಪ್ರಚರಂತೌ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 12..

ಮಾಯಾಕಾರ್ಯಂ ಜನ್ಮ ಚ ನಾಶಃ ಪುರಜೇತುಃ
ನಾಸ್ತಿ ದ್ವಂದ್ವಂ ನಾಮ ಚ ರೂಪಂ ಶ್ರುತಿವಾಕ್ಯಾತ್ .

ನಿರ್ಣೀತಾರ್ಥೋ ನಿತ್ಯವಿಮುಕ್ತೋ ನಿರಪಾಯಃ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 13..

ನಾಯಂ ದೇಹೋ ನೇಂದ್ರಿಯವರ್ಗೋ ನ ಚ ವಾಯುಃ
ನೇದಂ ದೃಶ್ಯಂ ಜಾತ್ಯಭಿಮಾನೋ ನ ಚ ಬುದ್ಧಿಃ .
ಇತ್ಥಂ ಶ್ರುತ್ಯಾಯೋ ಗುರುವಾಕ್ಯಾತ್ ಪ್ರತಿಲಬ್ಧಃ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 14..

ಸ್ಥೂಲಂ ಸೂಕ್ಷ್ಮಂ ಕ್ಷಾಮಮನೇಕಂ ನ ಚ ದೀರ್ಘಂ
ಹ್ರಸ್ವಂ ಶುಕ್ಲಂ ಕೃಷ್ಣಮಖಂಡೋಽವ್ಯಯರೂಪಃ .
ಪ್ರತ್ಯಕ್ಸಾಕ್ಷೀ ಯಃ ಪರತೇಜಾಃ ಪ್ರಣವಾಂತಃ

ಶ್ರೀಶಿವಮೀಡೇಸ್ತವರತ್ನಂ

ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 15..

ಯತ್ಸೌಖ್ಯಾಬ್ಧೇರ್ಲೇಶಕಣಾಂಶೋಃ ಸುರಮರ್ತ್ಯಾ-
ಸ್ತಿರ್ಯಂಚೋಽಪಿ ಸ್ಥಾವರಭೇದಾಃ ಪ್ರಭವಂತಿ .

ತತ್ತತ್ಕಾರ್ಯಪ್ರಾಭವವಂತಃ ಸುಖಿನಸ್ತೇ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 16..

ಯಸ್ಮಿಂಜ್ಞಾತೇ ಜ್ಞಾತಮಶೇಷಂ ಭುವನಂ ಸ್ಯಾದ್
ಯಸ್ಮಿನ್ ದೃಷ್ಟೇ ಭೇದಸಮೂಹೋ ಲಯಮೇತಿ .

ಯಸ್ಮಿನ್ಮೃತ್ಯುರ್ನಾಸ್ತಿ ಚ ಶೋಕೋ ಭವಪಾಶಾಃ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 17..

ದ್ಯಾಂ ಮೂರ್ಧಾನಂಯಸ್ಯ ವದಂತಿ ಶ್ರುತಯಸ್ತಾಃ
ಚಂದ್ರಾದಿತ್ಯೌ ನೇತ್ರಯುಗಂ ಜ್ಯಾಂ ಪದಯುಗ್ಮಂ .

ಆಶಾಂ ಶ್ರೋತ್ರಂ ಲೋಮಸಮೂಹಂ ತರುವಲ್ಲೀಃ (ತರುವಲ್ಲ್ಯಃ)
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 18..

ಪ್ರಾಣಾಯಾಮೈಃ ಪೂತಧಿಯೋಯಂ ಪ್ರಣವಾಂತಂ
ಸಂಧಾಯಾತ್ಮನ್ಯವ್ಯಪದೇಶ್ಯಂ ನಿಜಬೋಧಂ .

ಜೀವನ್ಮುಕ್ತಾಃ ಸಂತಿ ದಿಶಾಸು ಪ್ರಚರಂತಃ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 19..

ಯಚ್ಛ್ರೋತವ್ಯಂ ಶ್ರೌತಗಿರಾ ಶ್ರೀಗುರುವಾಕ್ಯಾದ್
ಯನ್ಮಂತವ್ಯಂ ಸ್ವಾತ್ಮಸುಖಾರ್ಥಂ ಪುರುಷಾಣಾಂ .

ಯದ್ಧ್ಯಾತವ್ಯಂ ಸತ್ಯಮಖಂಡಂ ನಿರವದ್ಯಂ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 20..

ಯಂ ಜಿಜ್ಞಾಸುಃ ಸದ್ಗುರುಮೂರ್ತಿಂ ದ್ವಿಜವರ್ಯಂ
ನಿತ್ಯಾನಂದಂ ತಂ ಫಲಪಾಣಿಃ ಸಮುಪೈತಿ .

ಭಕ್ತಿಶ್ರದ್ಧಾದಾಂತಿವಿಶಿಷ್ಟೋ ಧೃತಿಯುಕ್ತಃ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 21..

ಪೃಥವ್ಯಂಬವಗ್ನಿಸ್ಪರ್ಶನಖಾನಿ ಪ್ರವಿಲಾಪ್ಯ
ಸ್ವಸ್ಮಿನ್ ಮತ್ಯಾ ಧಾರನಯಾ ವಾ ಪ್ರಣವೇನ .

ಯಚ್ಛಿಷ್ಟಂ ತದ್ ಬ್ರಹ್ಮ ಭವಾಮೀತ್ಯನುಭೂತಂ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 22..

ಲೀನೇ ಚಿತ್ತೇ ಭಾತಿ ಚ ಏಕೋ ನಿಖಿಲೇಷು
ಪ್ರತ್ಯಗ್ದೃಷ್ಟ್ಯಾ ಸ್ಥಾವರಜಂತುಷ್ವಪಿ ನಿತ್ಯಂ .

ಸತ್ಯಾಸತ್ಯೇ ಸತ್ಯಮಭೂಚ್ಚ ವ್ಯತಿರೇಕಾತ್

ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 23..

ಚೇತಃಸಾಕ್ಷೀ ಪ್ರತ್ಯಗಭಿನ್ನೋ ವಿಭುರೇಕಃ
ಪ್ರಜ್ಞಾನಾತ್ಮಾ ವಿಶ್ವಭುಗಾದಿವ್ಯತಿರಿಕ್ತಃ .
ಸತ್ಯಜ್ಞಾನಾನಂದಸುಧಾಬ್ಧಿಃ ಪರಿಪೂರ್ಣಃ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 24..

ಸರ್ವೇ ಕಾಮಾಯಸ್ಯ ವಿಲೀನಾ ಹೃದಿ ಸಂಸ್ಥಾಃ
ತಸ್ಯೋದೇತಿ ಬ್ರಹ್ಮರವಿರ್ಯೋ ಹೃದಿ ತತ್ರ .
ವಿದ್ಯಾವಿದ್ಯಾ ನಾಸ್ತಿ ಪರೇ ಚ ಶ್ರುತಿವಾಕ್ಯಾತ್
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 25..

ಸ ತ್ಯಾಗೇಶಃ ಸರ್ವಗುಹಾಂತಃ ಪರಿಪೂರ್ಣೋ
ವಕ್ತಾ ಶ್ರೋತಾ ವೇದಪುರಾಣಪ್ರತಿಪಾದ್ಯಃ .
ಇತ್ಥಂ ಬುದ್ಧೌ ಜ್ಞಾನಮಖಂಡಂ ಸ್ಫುರದಾಸ್ತೇ
ತಂ ಸರ್ವಾಘಧ್ವಂಸಕಮಾದ್ಯಂ ಶಿವಮೀಡೇ .. 26..

ನಿತ್ಯಂ ಭಕ್ತ್ಯಾ ಯಃ ಪಠತೀದಂ ಸ್ತವರತ್ನಂ
ತಸ್ಯಾವಿದ್ಯಾ ಜನ್ಮ ಚ ನಾಶೋ ಲಯಮೇತು .

ಕಿಂ ಚಾತ್ಮನಂ ಪಶ್ಯತು ಸತ್ಯಂ ನಿಜಬೋಧಂ
ಸರ್ವಾನ್ ಕಾಮಾನ್ ಸ್ವಂ ಲಭತಾಂ ಸ ಪ್ರಿಯರೂಪಂ .. 27..

ಇತ್ಯಾನಂದನಾಥಪಾದಪದ್ಮೋಪಜೀವಿನಾ ಕಾಶ್ಯಪಗೋತ್ರೋತ್ಪನ್ನೇನಾಂಧ್ರೇಣ
ತ್ಯಾಗರಾಜನಾಮ್ನಾ ವಿರಚಿತಂ ಶಿವಮೀಡೇಸ್ತವರತ್ನಂ ಸಂಪೂರ್ಣಂ ..

